
Il-Kumitat iltaqa' fil-Parlament, il-Belt Valletta, fl-4.39 p.m.






MINUTI

Il-Minuti tal-Laqgħa Nru 11, li saret fit-22 ta’ Mejju 2023, ġew ikkonfermati.


SMIGĦ FIR-RIGWARD TAN-NOMINA TAS-SUR KENNETH FARRUGIA GĦALL-ĦATRA TA’ CHAIRPERSON TAL-BORD TAL-GVERNATURI TAL-KORP GĦALL-ANALIŻI TA’ INFORMAZZJONI FINANZJARJA (FIAU)

IĊ-CHAIRPERSON (Onor. Chris Agius): Illum il-Kumitat għandu quddiemu n-nomina tas-Sur Kenneth Farrugia għall-kariga ta’ Chairman tal-Bord tal-Gvernaturi tal-Korp għall-Analiżi ta’ Informazzjoni Finanzjarja. Nistieden lis-Sur Farrugia sabiex jidħol fil-Kamra.  

Is-Sur Kenneth Farrugia daħal fil-kamra tal-Kumitat.

IĊ-CHAIRPERSON: Sur Farrugia, dan il-Kumitat Permanenti dwar il-Ħatriet Pubbliċi huwa mwaqqaf permezz tal-Att li jemenda l-Att dwar l-Amministrazzjoni Pubblika u skont dan l-istess Att il-Membri jistgħu jagħmlulek mistoqsijiet supplimentari relatati mat-tweġibiet bil-miktub li inti diġà bgħattilna. Ninfurmak ukoll li skont l-istess liġi l-mistoqsijiet u t-tweġibiet għandhom, kemm-il darba l-Kumitat ma jipprovdix xorta oħra, jiġu ppubblikati ai termini tal-artikolu 38(2) tal-Att dwar l-Amministrazzjoni Pubblika.

Qabel niftaħ din id-diskussjoni xtaqt ninformak ukoll li din il-laqgħa qed tiġi streamed live fuq il-website tal-Parlament u qed tiġi rekordjata sabiex eventwalment tiġi mxandra fuq it-television channel tal-Parlament. Għalhekk dak kollu li jingħad huwa pubbliku. Nitolbok sabiex tintroduċi ruħek u tagħtina ftit informazzjoni fuqek.

IS-SUR KENNETH FARRUGIA: Grazzi tal-istedina. Bħala background akkademiku jien gradwat bħala accountant u ħdimt bħala awditur fl-ewwel snin tiegħi biex inġib il-warrant ta’ awditur. Wara komplejt il-karriera tiegħi ma’ audit firms, għamilt perjodu qasir, sitt xhur, ma’ Heritage Malta, imbagħad mort l-Internal Audit Investigations Department fejn isir l-awditjar intern tal-Gvern u anke l-audits tal-EU funds u financial investigations. Wara perjodu ta’ għaxar snin hemmhekk fejn bdejt bħala awditur, sirt Direttur Ġenerali tad-dipartiment. Imxejt l-FIAU bħala direttur fl-2017 wara call li saret biex jinħatar direttur hemmhekk u ġejt engaged fi Frar 2017 sa April 2023 fejn imbagħad inħtart bħala CEO tal-MFSA. Għandi 44 sena.

IĊ-CHAIRPERSON: Grazzi, Sur Farrugia. Nistaqsi lill-Membri jekk għandhomx xi mistoqsijiet. L-Onor. Karol Aquilina.

ONOR. KAROL AQUILINA: Grazzi, Sur Farrugia, talli ġejt għal din il-laqgħa. Grazzi wkoll tat-tweġibiet li tajt għall-mistoqsijiet li għamilnielek bil-miktub. L-ewwel mistoqsija tiegħi hija din. Inti membru tal-Bord tal-FIAU?   

IS-SUR KENNETH FARRUGIA: Bħalissa le.

ONOR. KAROL AQUILINA: M’intix membru. Ġejt innominat minn xi ħadd biex tkun membru tal-Bord tal-FIAU?

IS-SUR KENNETH FARRUGIA: Ġejt innominat miċ-Chairman tal-MFSA skont il-liġi.

ONOR. KAROL AQUILINA: Ġejt innominat biex tkun membru tal-Bord. Qiegħed nifhem sew li ġejt innominat bħala wieħed minn dawk it-tlieta li ċ-Chairman tal-MFSA jibgħat lill-Ministru biex jagħżel minnhom?

IS-SUR KENNETH FARRUGIA: Hekk hu. Il-liġi tgħid li l-board members jiġu nominati mill-awtoritajiet rispettivi u waħda minnhom hija l-MFSA.

ONOR. KAROL AQUILINA: Jiġifieri preżentement inti membru tal-Bord tal-FIAU jew għadek m’intix?

IS-SUR KENNETH FARRUGIA: Għadni ma rċevejtx appointment b’mod uffiċjali, jiġifieri ma nafx. Ġejt nominat mill-MFSA bħala wieħed minn dawk it-tlieta.  

ONOR. KAROL AQUILINA: Imma l-liġi hija ċara li inti ma tistax tkun chairman tal-Bord tal-Gvernaturi jekk għadek m’intix membru tal-Bord.

ONOR. CLAYTON BARTOLO (Ministru għat-Turiżmu): Dik naħseb hija xi ħaġa li trid tiġi ttrattata mal-Ministru rispettiv, mhux ...

ONOR. ADRIAN DELIA: Ħalli nibdew billi nwieġbu l-mistoqsija. Il-mistoqsija kienet jekk illum, preżentement, huwiex membru. Dik m’għandniex bżonn lill-Ministru biex iweġibha. Taf tgħidilna jekk intix membru jew le. Mhux hekk? Ma tistax tgħidilna jekk intix membru jew le?

IS-SUR KENNETH FARRUGIA: Jien b’mod uffiċjali ma rċevejtx li ġejt appuntat bħala membru.

ONOR. ADRIAN DELIA: Ħalli ma nitfixklux. Illum qegħdin hawn biex nistaqsu dwar il-ħatra tiegħek ta’ chairperson. Naqblu?

IS-SUR KENNETH FARRUGIA:  Hekk hu.

ONOR. ADRIAN DELIA: Inti preżentement diġà membru tal-Bord li llum se niddiskutu jekk tkunx idoneu li ssir chairman tiegħu jew le? It’s a factual question and it deserves a factual reply.   

IS-SUR KENNETH FARRUGIA: I stand to be corrected, jiġifieri jekk irċevejt xi ħaġa li forsi ma nafx biha ... Imma ma jidhirlix li għandi ħatra uffiċjali bħala board member. Biex inkun korrett.   

IĊ-CHAIRPERSON: Jien naħseb li għalkemm ...

ONOR. ADRIAN DELIA: Inti x’taf int. Li ma tafx hu jekk hux se tkun direttur ...

IĊ-CHAIRPERSON:  L-Onor. Clayton Bartolo qal biex nistaqsu lill-Ministru. Forsi l-Ministru nnominah bħala membru u chairperson u l-Ministru ħadha li waqt li qiegħed jinħatar chairperson fl-istess ħin jinħatar ukoll....

ONOR. ADRIAN DELIA: Safejn naf jien, biex jinħatar membru m’hemmx il-ħtieġa li jiġi quddiem dan il-Kumitat. 

IĊ-CHAIRPERSON: Hekk hu.

ONOR. KAROL AQUILINA:  Jien iċċekkjajt x’tgħid il-liġi u l-artikolu 20 tal-Att dwar Money Laundering jgħid hekk:

“Għandhom jinħatru Chairman u Viċi Chairman mill-Prim Ministru wara konsultazzjoni mal-Ministru minn fost il-membri tal-Bord.”. 

Jiġifieri jrid ikun membru tal-Bord.

“Iċ-Chairman ikun il-kap tal-Korp u l-Viċi Chairman ikollu l-poteri kollha li jwettaq il-funzjoni taċ-Chairman meta huwa jkun assenti jew inkapaċi li jaġixxi bħala Chairman jew fil-waqt li huwa jkun qiegħed fuq btala jew matul xi vakanza fil-kariga ta’ Chairman.”.

Jiġifieri l-liġi hija tassattiva: Jekk m’intix membru tal-Bord tal-FIAU ma tistax tiġi nominat bħala Chairman. Jien għalhekk staqsejtek jekk ġejtx nominat. Qabel din il-laqgħa ċċekkjajt il-lista tal-membri tal-FIAU u bħalissa hemm erba’ membri u m’intix wieħed minnhom. Allura jien ipprovajt nifhem - anke għaliex kont involut, bħalek, fid-drafting tal-liġi meta emendajnieha ftit tax-xhur ilu - minn min ġejt nominat, jekk ġejtx nominat mill-MFSA inkwantu inti Kap Eżekuttiv tal-MFSA jew inkella kontx nominat biż-żewġ membri l-oħra li tipprovdi l-liġi skont subartikolu (3) tal-artikolu 19. Ir-risposta tiegħek hija li, safejn taf inti, bħalissa m’intix membru tal-Bord tal-FIAU. Biex inkunu ċari, attendejt xi laqgħa tal-Bord tal-FIAU matul l-aħħar xhur?  

IS-SUR KENNETH FARRUGIA: Le.

ONOR. KAROL AQUILINA: Jien nissuġġerixxi din tiġi ċċarata li qabel inkomplu  għax jien ma nixtieqx nagħmel mistoqsija lil xi ħadd li ...

IĊ-CHAIRPERSON: L-Onor. Andy Ellul.

ONOR. ANDY ELLUL (Segretarju Parlamentari għad-Djalogu Soċjali): Għandna żewġ issues xi rridu niddiskutu. Għandna issue proċedurali li nistgħu naqblu li toqtol il-proċess in limine litis, kif ngħidu aħna l-avukati, u nimxu minn hemm. Naraw jekk is-Sur Farrugia ġiex nominat board member, jew forsi l-idea tal-Ministru hi li jkun chairman u board member f’daqqa, u nieqfu hemm. Jiġifieri nistgħu noqtlu l-proċess sakemm din l-issue tiġi riżolta. 

L-issue l-oħra ta’ dan il-Kumitat hija li jara l-idoneità o meno tas-Sur Farrugia biex jassumi r-rwol ta’ chairperson. Aħna bħala kumitat nistgħu naqblu li nkomplu għaddejjin, imbagħad se mai naraw din l-issue tal-board member jew le wara. Jiġifieri din hija xi ħaġa li rridu niddeċiedu.

ONOR. KAROL AQUILINA: Kieku ma sarx dak li sar ftit tax-xhur ilu rigward din il-liġi  ngħidlek li b’xi mod jew ieħor tgħaddi, imma ftit tax-xhur ilu l-Parlament approva bidla fil-liġi dwar kif jinħataru l-membri fir-rigward tal-Kummissarju tal-Pulizija, fir-rigward tal-Kummissarju tat-Taxxi, il-membri l-oħra kif jinħatru, kemm iżommu l-kariga, kemm idumu, kif jispiċċaw eċċ., eċċ. Jien kont nistenna li l-Ministru - għax hu wkoll kien involut f’din il-bidla fil-liġi - almenu josserva l-liġi. Il-liġi tgħid ...(Interruzzjonijiet) Qed inkun speċifiku għaliex ma nixtieqx li nispiċċaw f’sitwazzjoni fejn dan li jkun sar jirriżulta li jkun null. Jien qrajt l-ittra tal-Ministru fejn jgħid ċar li għandu l-intenzjoni li jappunta lis-Sur Farrugia bħala Chairman tal-Bord tal-Gvernaturi. Jekk mhuwiex membru tal-Bord din il-proċedura hija barra minn lokha.

IĊ-CHAIRPERSON: L-Onor. Andy Ellul.

ONOR. ANDY ELLUL: Jien nipproponi li nissospendu, nagħmlu l-verifiki u nerġgħu niltaqgħu. Mhux problema. 

ONOR. CLAYTON BARTOLO:  Naħseb li m’għandniex għalfejn noqogħdu ....

IĊ-CHAIRPERSON:  Jekk il-liġi tgħid hekk ....

ONOR. ADRIAN DELIA: Il-punt huwa dan. Il-kollega tiegħi qed jagħmel aċċenn għall-emendi riċenti li saru għax hemm raġuni għalfejn.   

IĊ-CHAIRPERSON: Hekk hu.

ONOR. ANDY ELLUL: Qed naqblu!

ONOR. ADRIAN DELIA: It seems to me that the position of chairman li jkun xi ħadd minn dawk li diġà jokkupa pożizzjoni tfisser li r-rieda tal-leġiżlatur kienet li mhux jiġi xi ħadd minn barra li m’għandux idea tal-operat ta’ dak il-Bord, imma jixtieq li jkun wieħed minnhom.

ONOR. ANDY ELLUL: Qed nabqlu. 

ONOR. KAROL AQUILINA: Apparti hekk hemm kwestjoni oħra. Din l-ittra mhux suppost kitibha l-Ministru, suppost kitibha l-Prim Ministru. Il-Ministru jiġi konsultat. Il-liġi hija ċarissima: 

“Għandhom jinħatru Chairman u Viċi Chairman mill-Prim Ministru wara konsultazzjoni mal-Ministru.”

 Il-Ministru jiġi kkonsultat u mhux jiddeċiedi hu. Jista’ jkun li l-Prim Ministru ma jafhiex dik.

ONOR. ANDY ELLUL: Nitolbu biex dan il-Kumitat jiġi sospiż. Jekk hemm xi affarijiet proċedurali li jridu jiġu segwiti, jiġu segwiti u mbagħad nimxu minn hemm.

IĊ-CHAIRPERSON: Jekk qed naqblu, naġġornaw din il-laqgħa għal data oħra.

ONOR. ANDY ELLUL: Jekk hemm bżonn tinbidel l-ittra tan-nomina, tinbidel ukoll.

IĊ-CHAIRPERSON: Inwasslu l-messaġġ lill-Ministru. 

ONOR. ADRIAN DELIA: Jekk tippermettili, niċċara ftit l-affarijiet. Li aħna nissospendu jew naġġornaw għal darb’oħra, dik prattikament bilfors. Però l-bidla o meno fil-mod kif ġie ppreżentat biss mhux se ssolvi l-ostakolu li għandna. Jiġifieri s-sottomissjoni tiegħi hi li l-ewwel naraw il-liġi sew, imbagħad il-Ministru jifhem x’qed tgħid il-liġi...

IĊ-CHAIRPERSON: Kien involut fil-bidla!

ONOR. ADRIAN DELIA: Imma biex ma nerġgħux niġu b’nomina ta’ direttur u chairperson fl-istess ħin għax lanqas dik ma tissodisfa dak li tgħid il-liġi. Biex ma nerġgħux naħlu l-ħin ta’ xulxin għalxejn. Qed ngħid hekk biex inpoġġu l-affarijiet fuq il-mejda ...

IĊ-CHAIRPERSON: L-ewwel jinħatar direttur u mbagħad ...

IS-SUR KENNETH FARRUGIA: Ma naħsibx li kienet għal direttur u chairperson, imma għal chairperson biss.

ONOR. ADRIAN DELIA: Le, ma kenitx. Hekk hu, għal chairperson biss, imma chairperson ma jistax isir ħlief jekk diġà huwa direttur.

ONOR. KAROL AQUILINA: Le, le, jekk ma jkunx membru tal-Bord.

ONOR. ADRIAN DELIA:  Skużani, membru tal-Bord.

ONOR. ANDY ELLUL: Bid-dovut rispett, il-Ministru Clyde Caruana mhux qiegħed hawn. Mhux qed nipprova niddefendih b’xi mod għax kapaċi jiddefendi lilu nnifsu, però rridu naraw ukoll x’inhi s-sitwazzjoni. Din hija xi ħaġa proċedurali, jista’ jkun li l-ittra tan-nomina ...
ONOR. KAROL AQUILINA: Onor. Ellul, id-diffikultà tiegħi hi wkoll li peress li r-requirement hu li jkun membru tal-Bord, inti trid tara wkoll minn fost min għamel l-għażla l-Prim Ministru. Allura meta, pereżempju, naf li hawn l-Assistent Kummissarju Ramon Mercieca għadu jidher bħala membru tal-Bord, jien nixtieq inkun naf jekk inbidilx. Hemm din il-ħaġa ...

ONOR. ANDY  ELLUL: Il-kollega qed jitlaq politikament ...

ONOR. KAROL AQUILINA: Le, le.  Jien dħalt niċċekkja min huma l-membri tal-Bord.

ONOR. ANDY ELLUL: Nissuġġerixxi li din in-nomina tiġi posposta għal laqgħa oħra u jekk hemm xi affarijiet proċedurali li jridu jiġu ikkoreġuti, jiġu kkoreġuti.

IĊ-CHAIRPERSON: Jekk qed naqblu, il-Kumitat jaġġorna hawnhekk għal data oħra li tiġi kkomunikata aktar tard. In-nomina proposta qed tiġi posposta għal laqgħa oħra. Sur Farrugia, nirringrazzjawk u nerġgħu niltaqgħu darba oħra. Grazzi. 

Fil-4.50 p.m. il-Kumitat aġġorna għal data li kellha tiġi kkomunikata iktar tard. 

